
One date is particularly worth mentioning in the context of non-proliferation activities of 

Kazakhstan, it is the 8 of September when Kazakhstan, besides the other Central Asian states, 

signed the Semipalatinsk Treaty [12] establishing the nuclear-free zone in the entire region of 

Central Asia.  

On 19 February 2007, President Nazarbaev signed a law approving the nation's Additional 

Protocol to its nuclear safeguards agreement with the International Atomic Energy Agency.  

All the measures mentioned above manifest the strong commitment of Kazakhstan to enhance 

and strengthen the regime of nuclear non-proliferation which has been repeatedly voiced by the 

country from the tribune of the United Nations from the very beginning of its membership in the 

organization.  

К.Қ. Смағұлова  

 

«БАТЫСТЫ ИГЕРУ» САЯСАТЫ ЖӘНЕ ҚАЗАҚСТАН МЕН ҚЫТАЙ  

АРАСЫНДАҒЫ ШЕКАРА МӘСЕЛЕСІ 

 

Қытай бүгінгі таңда  XXI ғасыр үлгісіндегі жаңа мемлекеттің негізін қалауда, оның 

саясаты ұзақ мерзімді мақсаттарға қол жеткізуге бағытталған. Осы бағыттағы ең маңызды 

мәселе – этникалық топтардың  алатын орны. Шекара қорғанысының нығаюын тілге тиек 

еткенде біз бірден аз ұлттар қоныстанған аудандарды алға тартамыз. Қытай түсініктері 

бойынша аз қоныстанған аудандарға солтүстік-батыс, батыс аудандарды жатқызады, оларға 

ішкі Монғолия, ШҰАА, Тибет кіреді. Көріп отырғанымыздай, халықтың тығыз қоныстануына 

әртүрлі тарихи процестермен бірге климаттық жағдайлар да әсер еткен. Әдетте, теңіз 

жағалауының маңайында жылы климат болады, бұл тұрғындарға теңіз байлықтарынан 

баюға, жыл бойы егіншілікпен айналысуға мүмкіндік береді. Атап айтатын болсақ, 

топырақтың ең құнарлы бөлігі теңіз жағалауының шығыс және оңтүстік бөліктерінде 

орналасқан [1]. 

Қытайды зерттеушілер Қытай халқының отырықшылыққа құштарлығын атап өтіп, 

олардың жаңа жерлерді игерудегі қарапайымдылықтарына көңіл бөледі. Бұл жөнінен 2000 

жылдың басындағы ҚХР орталық органдарының шешімдеріне сәйкес Қытайдың батыс 

аудандарын игеру компаниясын атап көрсету қажет және болашаққа арналған, бұның бірінші 

http://www.state.gov/www/global/arms/treaties/ctb.html
http://www.state.gov/


кезеңі 2010 жылға таман аяқталуы тиіс. «Батысты игеру» идеясы жаңа болып табылмайды. 

Ол өткен ғасырларда Цин әулетінің билеушілерінің негізгі мәселесі еді.  XX  ғасырда да, 

әсіресе 50-60 жылдары Пекин билеушілері Батысты игеру туралы белсенді түрде айта 

бастады. Бірақ бұл ойлар сол уақытта жетілдірілген экономикалық негізге бағдарлана 

алмауы және тек миграциялық компанияларға ғана алып келді.  

Батысты игеру бойынша қазіргі заманғы мемлекеттік бағдарлама бұрынғы 

компаниялардан төмендегідей ерекшеленеді:  

- біріншіден, Батысты игеру XX ғасырда ҚХР-дың маңызды стратегиялық мақсаты 

ретінде танылған;  

- екіншіден, орталық саяси және мемлекеттік органдардың жұмысын бастамас бұрын, 

негізгі жалпы даярлау жұмысы жүргізіледі. Бұл бағытта алдыңғы жылдардың тәжірибесі 

жинақталған; 

- үшіншіден, жалпы мемлекеттік компаниялардың басталуына дейін барлық батыс 

аудандарына мамандар, технологиялар келе бастады, құрылыс жұмысы тарады [2];   

- төртіншіден, шынайы экономикалық база мен қаржы қайнар көздерінің негізінде 

көшіп-қону процестерінің өзектілігі орын алған 9-ыншы бесжылдық пен келесі онжылдыққа 

әлеуметтік-экономикалық дамудың мемлекеттік жоспарының негізгі бөлігі болған кешенді 

жоспар даярланған. 

Қазақстан үшін үлкен қызығушылық тудыратын ШҰАА-ның жағдайына тоқталып 

өткен жөн: 

 біріншіден, ШҰАА – Қытай мен Қазақстан үшін маңызды стратегиялық аудан; 

 екіншіден, ШҰАА-да біздің отандастарымыздың 1 миллионнан астамы, қазақ 

диаспорасының көбі тұрады;  

 үшіншіден, Батысты игеру бойынша ҚХР-дың мемлекеттік бағдарламасында ШҰАА 

негізгі орынды алады; 

 төртіншіден, барлық көшіп-қону компанияларындағы көшіп-қону ағынының көп 

бөлігі ШҰАА-ға бағытталады; 

 бесіншіден,  ШҰАА табиғи ресурстарға, құнарлы жерге, мұнай-газ кен орындарына 

бай аудан болып табылады. 

Қытай үшін ШҰАА халықтың көп ұлтты құрамымен ерекше назар аударатын аймақ 

болып табылады. 50-жылдардың басында бұл ұлттық ауданның территориясында, негізінен 

ұлттық азшылықтардың өкілдері тұрды. Бұлар: ұйғырлар, қазақтар, дұнғандар, қырғыздар 

еді. Ал ханьдықтар 15 пайыздан төмен бөлікті құраған. Негізгі этникалық масса ұйғырлар 

еді, яғни барлық халықтың 70 пайызына жуығын құрады. Қазақтар тек 10 пайызға жуық 

болды. ШҰАА-ның ұлттық құрамына алдыңғы ғасырдың 50-70 жылдарында жүргізілген 

көшіп-қону шаралары шешуші ықпал етті, соның нәтижесінде ханьдықтардың үлес 

салмағының жоғарылауы жүзеге асты. Осы кезеңде 180 мыңнан астам қазақтар, ұйғырлар, 

басқа да ұлттар Қазақстан территориясына көшіп келді [3]. Осылайша түрік тілдес 

халықтардан хань ұлтының басымдылығы байқалды.  

Шыңжаң Ұйғыр Автономиялы ауданы ҚХР-дың батыс қақпасы болып табылады және 

ол Қазақстан мен Қытай арасындағы қатынас жолдары өтетін жалғыз аймақ. Екі мемлекет 

арасындағы барлық көлік магистральдары: әуе, теміржол, автомобиль жолдары ШҰАА 

арқылы өтеді, екіжақты сауда көлемінің 80 пайызы ШҰАА-ның еншісіне тиеді, бұған қоса 

бүкіл Қазақстан - Қытай шекарасы ШҰАА-ның территориясына жапсарлас жатыр. Шыңжаң 

ҚХР-дың батыс солтүстік шекара өңіріне орналасқан шекара линиясы ұзын, стратегиялық 

орны ерекше маңызды елдің орнықтылығы мен қауіпсіздігін қорғауда маңызды рөл 

атқарады. Сондай-ақ шетелдермен экономика, мәдениет ауыстырудың терезесі, сондықтан 

хань ұлты мен этникалық топтардың өз ерекшеліктерін қайткенде толық дамыту және 

оларды органикалық түрде бірлестіру - мемлекеттің экономикасы мен қоғам дамуының 

кепілі [4].  Барлығымызға белгілі аз ұлт аудандарының басым бөлігі мемлекеттің шекара 

аудандары. Мемлекет қорғанысының алдыңғы шебі ерекше маңызды осы замандандыру 



құрылысын жүргізуде сөзсіз тыныш, ынтымақты, саяси жағдай әрі қауіпсіз, сенімді шекара 

қорғанысы болуы тиіс.  

Ал бұлардың барлығы да аз ұлт халықтарының белсене құлшынуынан айыра алмайды. 

Берік, қауіпсіз шекара қорғанысын құрудағы бірден-бір тәсіл. Шекарадағы аз ұлт 

аудандарының экономикалық, мәдени жағдайын тездету тек экономика дамығанда, халық 

тұрмысы жақсарғанда, шекара орныққанда, мемлекет қорғанысы нығайғанда ғана берік негіз 

қаланады. Осы орайда Қазақстан мен Қытай арасындағы шекара мәселесінің шешілуін 

қарастырған жөн болар.  

 Кеңес Одағының ыдырауы нәтижесінде Қазақстан тәуелсіздікке қол жеткізді. Осыған 

орай мемлекеттің ерекшелігін айқындайтын аумақтық тұтастықтың белгісін танытатын 

мемлекеттік шекараны белгілеу басталды. Қазақстанның Қытаймен ортақ шекарасы 

Синьцзян Ұйғыр Автономиялы ауданымен 1,718 км-ге жетті [5]. Қазақстанның Қытаймен 

шекара мәселесі Кеңес Одағынан қалған мәселе болып табылады.  Сондықтан шекараға 

байланысты делимитация, демаркация жұмыстарын жүргізу сияқты мәселелерді шешу 

мемлекеттің еншісіне қалды. Қазақстан егемен ел болғаннан кейінгі Қытаймен шекара 

мәселесін шешу процесін сөз етер алдында, алдымен өткенге қысқаша шолу жасап өтсек. 

Шекара сызығы кезінде Ресей патшалығы мен Цин өкіметі арасындағы төменде 

берілген келісім құжаттарына сәйкес орнатылды:     

- 1860 жылы 2 қарашада қабылданған Пекин келісімі (ол шекараның жалпы бағытын 

анықтайды); 

- 1864 жылдың 25 қазанындағы Шәуешек хаттамасы (шекараның өтуін географиялық 

тұспал бойынша белгілейді); 

- 1881 жылдың 12 ақпанындағы Петербург шарты (Зайсан көлі ауданындағы шекараның 

өтуін анықтайды және орталығы Құлжа қаласы болған Іле өңірі Қытайға қайтарылады) [6].  

Соңғы қосымша хаттамаға 1915 жылы қол қойылды. Ол өзен сағасының өзгеруіне 

байланысты Хоргос шекара учаскесін анықтады [7].  

Содан 1917 жылдан бастап баршамызға белгілі тарихи оқиғаларға байланысты шекара 

мәселесі екі жақтың да назарынан тыс қалды. Бірақ 50-жылдардың аяғында Қытай мен Кеңес 

Одағы қарым-қатынасының сууымен Қытай өзінің шекарадағы аумақтық талаптарын қоя 

отырып, келіссөздерді жалғастыруды ұсынды. Алайда 1964 жылы келіссөздер ешқандай 

нәтиже бермейді, содан екі ел арасындағы байланыс шиеленісе түсіп, нәтижесінде Даманский 

аралы мен Жалаңашкөл көлінің жанында қанды қақтығыс орын алды. 1969 жылдың 

қыркүйек айында Кеңес Одағының сұрауы бойынша Пекин әуежайында Косыгин мен Чжоу 

Эньлай кездесті. Бұл кездесу қақтығыстарды тоқтатқанмен, аумақтық мәселені шеше қойған 

жоқ [8].  

1992 жылы Қазақстан мен Қытай арасында шекара мәселесі туралы консультациялар 

басталады. Сол жылдың ақпан айындағы Қазақстан премьер-министрі  С. Терещенконың 

Қытайға сапары кезінде ҚХР-дың ресми адамдары шекара сызығының белгіленуі туралы 

әртүрлі пікірлердің пайда болуына байланысты жан-жақты өркениетті консультациялар 

жүргізуді бастау туралы ұсыныс жасады [9].  

Қазақстан - Қытай шекара мәселесін шешудегі алғашқы нақты қадам ретінде Қытай 

премьер-министрі Ли Пэннің 1994 жылдың сәуір айындағы Қазақстанға сапарында қол 

қойылған ҚР мен ҚХР арасындағы Қазақстан – Қытай мемлекеттік шекарасы туралы келісім 

–шартты атауға болады. Бұл келісім 1995 жылдың 11 қыркүйегінде күшіне енді. Аталмыш 

келісім бойынша «тараптар бүгінгі Қазақстан – Қытай шекарасы туралы келісім негізінде, 

халықаралық құқықтың жалпыға ортақ ережелеріне сәйкес, тең дәрежедегі консультациялар, 

өзара түсінік пен өзара ыңғайға көну рухында, сонымен бірге шекара мәселелері туралы 

келіссөздер барысында қол жеткізген уағдаластықтар негізінде Қазақстан мен Қытай 

арасындағы тарихтан қалған шекара мәселелерін одан әрі тиімді түрде шешуге және екі 

мемлекет арасындағы шекара сызығын анықтап, белгілеуге келісті». 1994 жылы шекара 

сызығының бірнеше учаскелері бойынша толық уағдаластыққа қол жеткізілмегендіктен 

келісімнің 3-інші бабы келіссөздерді әрі қарай жалғастыру қажеттігін атап көрсетті: 



«Уағдаласушы тараптар Қазақстан мен Қытай арасындағы он бесінші шекара нүктесінен он 

алтыншы шекара нүктесіне дейін, қырық сегізінші шекара нүктесінен қырық тоғызыншы 

шекара нүктесіне дейінгі мемлекеттік шекара сызығының өтуі туралы мәселелерді осы 

келісімнің 1-інші бабына сәйкес шешу үшін келіссөздерді жалғастыру керектігімен келісті» 

[10]. Бұл құжат Талдықорған облысындағы (қазіргі Алматы облысы) Сарышілде өзені 

аймағы мен Семей облысындағы (қазіргі Шығыс Қазақстан облысы) Шаған Оба деген 

жерден басқа бүкіл шекара сызығының өтуін белгілеген болатын [11]. Тараптар паритеттік 

бастама негізінде бірлескен демаркациялық комиссия құруды және сол комиссияға 

шекараны демаркациялауды жүзеге асыруды шешті: шекаралық тау жоталарындағы 

суайрықтары мен шекаралық өзендердің ортасының немесе негізгі сағаларының нақты 

жағдайын анықтау, осы келісімнің 5-інші бабына сәйкес шекаралық өзендердегі аралдардың 

тиістілігін анықтау, шекара белгілерін орнату, шекараны демаркациялау туралы 

құжаттардың жобасын дайындау, нақты демаркациялық карталарды құру, сонымен қатар 

жоғарыда аталып өткен міндеттерді орындаумен байланысты әртүрлі нақты мәселелерді 

шешу [12].  

 1997 жылы Қазақстан мен Қытай арасында шекара мәселесінің шешілуіне тағы бір 

қадам жасалды. Еларалық уағдаластықтар нәтижесінде тамыздың 24-інде Қазақстан 

Республикасы тұңғыш мемлекеттік шекара белгісін орнатты. 1994 жылы қол жеткізген 

Қазақстан - Қытай шекарасы туралы келісімнің 4-інші бабы бойынша құрылған, бірлескен 

демаркациялық комиссияның жұмысы белгілі нәтиже берді. Келіссөздер жүргізу барысында 

демаркациялық комиссиялар 502 шекара белгісін орнатуы туралы келісілді. Қазақстан 254, 

ал Қытай 248 белгі орнатуды өз міндеттеріне алған. Практикалық шаруаларды атқару үшін 

жер-жерлерде 6 демаркациялық жұмысшы тобы құрылды. Олар геодезиялық, топографиялық 

және басқа да арнайы жұмыстарды жан-жақты зерттеп, шекара учаскелерін нақтылы 

айқындай түсті. Екі мемлекет те өздерінің мемлекеттік шекараларын айқындап, белгілер 

орната бастады. Ал екі республиканың теміржолдары түйіскен тұста күміс қада қадалды [13].  

Сөйтіп, осы жылдың, яғни 1997 жылдың қыркүйек айында Қытай премьері Ли Пэннің 

Қазақстанға сапары барысында Қазақстан – Қытай мемлекеттік шекарасы туралы бірінші 

қосымша келісімге қол қойылды.  

1998 жылдың шілде айында Қытай төрағасы Цзян Цзэминьнің Қазақстанға сапарының 

негізгі қорытындысы Қазақстан – Қытай шекарасы бойынша екінші қосымша келісімге қол 

қойылуы болып табылады. Бұл келісім 1999 жылдың 7 сәуірінде күшіне енді.  

1999 жылғы қараша айындағы Қазақстан Президенті Н.Ә. Назарбаевтың Қытайға ресми 

сапары барысында ҚР мен ҚХР арасындағы шекара мәселесін толық реттеу туралы 

Бірлескен Мазмұндама қабылданды. Демаркацияланған шекараның жалпы ұзындығы - 1660 

км. 1999 жылы 5 мамырда Алматыда қабылданған Қазақстан Республикасы, Қытай Халық 

Республикасы мен Ресей Федерациясы арасындағы мемлекеттік шекаралардың түйісу 

нүктесін анықтау туралы келісімін Қазақстан Республикасының Парламенті 1999 жылдың 30 

желтоқсанында ратификациялап, 2000 жылдың 15 қаңтарында күшіне енді [14].  

Қазақстан мен Қытай арасында жүргізілген келіссөздердің нәтижесінде шекараны 

делимитациялау туралы келісімге қол қойылғаннан кейін Қазақстан баспасөздерінде әртүрлі 

пікірталас туындады. Біреулердің пікірінше Қазақстан Қытайға жерін беріп қойды деген 

болса, ресми көзқарас бойынша ешқандай да   жер берілмегендігі айтылды.  

Жалпы, 1994 жылы Қазақстан мен Қытай шекара сызығын белгілеуде екі учаске 

бойынша уағдаластыққа қол жеткізілмегенін жоғарыда айтып кеттік. 

КСРО-да өз кезінде Қытаймен бұл мәселені шеше алмады. Шекара мәселесін реттеу 

процесінде пайда болған «даулы учаскелер» ұғымына Қ. Тоқаев  мынадай түсініктеме берді: 

«Шекара проблемаларын өркениетті түрде шешуге деген алға басу 1987 жылы басталды, осы 

уақытта тараптар ресми карталармен алмасты. Карталармен жұмыс істеу шекара сызықтары 

сәйкес келмейтін учаскелердің бар екендігін көрсетті. Міне, осындай учаскелер «даулы» 

деген атқа ие болды. КСРО мен ҚХР шекарасындағы «даулы» учаскелердің жалпы алаңы 34 

мың шаршы километрді құрайды. Келіссөздер барысында Қазақстан мен Қытай орыс-қытай 



шарттарының ережелерін, халықаралық құқық нормаларын басшылыққа ала отырып, өзара 

түсіністік және өзара ыңғайға көну негізінде Сарышілде өзені ауданындағы учаскеде өткен 

ғасырдың шарттарына негізделген Қытай тарапының әлдеқайда салмақты дәлелдерін 

ескеріп, Сарышілде өзенінің сол жағалауын оның шығыстағы бастауынан Черемхово өзеніне 

құйылатын тұсына дейінгі Черемхово өзенінің бүкіл аңғарын және Қазақстан аумағынан осы 

аңғарға шығуға бақылау жасайтын Шолақ (Содабань) асуының ауданын қамтитын, жалпы 

алаңы 95 шаршы километрге жуық аумақты Қазақстанға бекіту туралы уағдаласты. Сонымен 

бірге де шаруашылық қызметінің дәстүрлі аудандары, жайылымдар, шабындықтар және 

орман алаптарының бір бөлігі Қазақстан шегінде сақталады». 

 Сарышілде өзенінің оң жағалауын, сондай-ақ Құлағансай жылғасының сол жағалауы 

саласындағы ауданды қамтитын аумақ Қытайға бекітілді. Шаған Оба және Баймырза 

асулары ауданындағы учаскеде, біздің тарапымыздың әлдеқайда салмақты дәлелдерін 

ескеріп, батыстан бастап Сауыр жотасының оңтүстік баурайын қамтитын Шаған Оба  асуына 

және салаларымен бірге Керегентас өзеніне дейінгі жалпы алаңы 442 шаршы километрге  

жуық аумақ Қазақстанға бекітілді. Және де екі шекаралық застава мен орман шаруашылығы, 

бүкіл орман түгелімен және мал шаруашылығы жайылымының көптеген аудандары 

Қазақстан шегінде сақталады. Адырбай және Талдыайрық өзендерінің жоғарғы ағысындағы 

аңғарларды, сондай-ақ Баймырза асуы ауданындағы Тарбағатай жотасының оңтүстік 

баурайын қамтитын, жалпы алаңы 187 шаршы километрге жуық аумақ Қытайға бекітілді.  

Сонымен, шамамен жалпы алаңы 944 шаршы километр екі келісілмеген учаскенің 537 

шаршы километрі (56,9%) Қазақстанға, 407 шаршы километрі (43,1%)  Қытайға тиесілі [15].  

Жалпы, кез келген мемлекет екінші бір мемлекетпен келіссөздер жүргізу барысында, ең 

алдымен өзінің ұлттық мүддесін қорғайтыны сөзсіз. Саясат ғылымында құрылым мен 

процесс тұрғысынан алғанда, мемлекетаралық келіссөздер сияқты саяси құбылыстарды 

зерттеудің салыстырмалы әдісі болып табылатынын ойындар теориясы негізінде 

қарастырылып отырған мәселені талдайтын болсақ, ойындар теориясы бойынша ойынға 

қатысушылар (келіссөздерге қатысушы мемлекеттер) өздері қатысып отырған ойыннан 

толық басымдықпен шықпаса да, барынша аз шығынмен шығуға тырысады. Келіссөздерді 

ұйымдастырушы мемлекет ең алдымен өзінің мақсаты мен міндеттерін айқындап, 

тактикасын белгілеп, жемісті жұмысқа қажетті шарттарды қалыптастыруы керек. Ал 

Қазақстанның бұл орайдағы негізгі мақсаты бейбіт жолмен шекара мәселесін шешу,  сол 

арқылы Қазақстан қауіпсіздігін нығайту болып табылады. Аталмыш шекара мәселесін 

дипломатиялық жолмен шешуде Қытайдың өзі де мүдделі. Өйткені кезіндегі шекара 

мәселесін шешуде ортақ мәмілеге келе алмау немесе ортақ  мәмілеге келуге тырыспаудың 

нәтижесі қанды қақтығыстарға ұласып, байланыстардың шиеленісуіне әкелгені белгілі. Ал 

бүгінде орын алған жаңа халықаралық жағдайда еларалық бүліктің ешкімге де қажет емес 

екендігін бәрімізде түсінеміз. Егер аталмыш мәселе өз шешімін таппаған жағдайда, 

келіссөздер әрі қарай созылып, екіжақты байланыстардың дамуына  ақау келтіретін 

жағдайдың тууы әбден мүмкін еді. Оған қоса Қазақстан мен Қытай арасында әлі де болса 

шешілмей келе жатқан саяси мәселелер бар. Мысалы, Іле, Ертіс шекаралық өзендер мәселесі, 

Қытайдағы қандастарымыздың отанына қоныс аударуы сияқты мәселелер. Қазақстан мен 

Қытай мемлекеттік шекара сияқты өте күрделі мәселені дүниежүзіне бейбіт келіссөздер 

жолымен шешуге  болатынын тағы да көрсеткендей. Бұл да бір Қазақстан мен Қытайдың 

өзара достық, тату көршілік қарым-қатынастарды тереңдете түсіп, одан әрі дамытуға деген 

үлкен ниеті екендігін аңғартатыны   анық. 

Р.О. Cадықова 

 

ҚАЗІРГІ ТАҢДАҒЫ ҚАЗАҚСТАН МЕН ЖАПОНИЯНЫҢ 

САЯСИ ҚАРЫМ-ҚАТЫНАСТАРЫ 

  

КСРО құлауынан кейін тәуелсіз мемлекет ретінде Қазақстан алдында жаңа әлемдік 

тәртіп жүйесіндегі халықаралық қатынастардың дамуында өзіндік рөлге ие болу мәселесі 

туындады. Евразия құрлығында орналасқан мемлекетіміздің өркендеуі мақсатында 

географиялық орналасуы мен табиғи байлықтардың молдығын ескере отырып, өзге 

мемлекеттермен байланыстарды сәтті дамытуда, ең әуелі сыртқы саясатымызды 

байыптылықпен қалыптастыру қажет болды. Сол себепті елбасы Нұрсұлтан Назарбаев 

басшыларға тән көрегендікпен сыртқы саясаттағы негізгі бағыт ретінде көпвекторлы 

саясатты белгіледі. Қазақстандық зерттеу орталықтары сарапшыларының бағалауына 

жүгінер болсақ, көпвекторлы саясаттың негізгі құрамдас бөлігі жақын жатқан аумақтағы ірі 

мемлекеттердің күштері мен мүдделерінің арасалмағын сақтау және осы мемлекеттердің 

бірінің мемлекеттің егемендігі мен қауіпсіздігіне қауіп төндіретін көлемдегі әрекеттерінің 

алдын алу болып табылады. Сол себепті Қазақстан Орталық Азия аймағының геосаяси 

дамуының логикасы тұрғысынан жақын жатқан көршілер Ресей және Қытаймен тұрақты, 

берік қарым-қатынастарды дамытуды қолдайды [1]. Сондай-ақ халықаралық қатынастардың 

субъектісі ретінде көпвекторлы саясатты ұстанушы Қазақстан өзге құрлықтарда орналасқан 

АҚШ пен Жапония сияқты мемлекеттермен байланыстарды дамытуға мүдделі болып отыр. 

Әсіресе, екінші дүниежүзілік соғыстан кейінгі кезеңде «экономикалық ғажайыпты» бастан 

өткерген мемлекет ретінде Жапониямен байланыстар Қазақстанның сыртқы саясатында 

маңызды орынға ие. Елбасы Нұрсұлтан Назарбаевтың 2008 жылдың 19-20 маусымы 

аралығындағы Жапонияға іссапары осы мемлекетке қатысты ел басшылығының ерекше 

назарының артуының көрінісіндей. Қазақстанның сыртқы саясатындағы Жапонияның орнын 

айқындау үшін бүгінгі таңға дейінгі саяси саладағы екіжақты қарым-қатынастарының даму 

барысын қарастырған жөн болар.  

Қазақстан мен Жапонияның саяси қарым-қатынастарын қарастырғанда, олардың өзара 

байланыстарындағы өзгерістер мен сыртқы саяси құжаттардың қабылдануына қарай үш 

негізгі кезеңді бөліп көрсетуге болады.  

Бірінші кезең 1991-1997 жылдар аралығын қамтиды. Осы кезеңді Қазақстан мен 

Жапонияның арасындағы қарым-қатынастардың қалыптасу кезеңі деп  сипаттауға болады.  

КСРО ыдырауынан кейін пайда болған жаңа тәуелсіз мемлекет ретінде Қазақстан  

Республикасының алдында экономикалық және әлеуметтік-саяси сипаттағы қиыншылықтар 

туындады. Мемлекет басшылығы осы қиыншылықтарды шешуде ішкі қорларға ғана 

сүйенудің жеткіліксіз екендігін, елдің өркендеуі үшін сыртқы экономикалық көмекке 

сүйеніп, кең халықаралық ынтымақтастықты дамыту қажеттілігін ұғынды. Әсіресе, әлемдік 

қаржылық донор мәртебесін иемденген Жапониямен байланыстарды орнату аса қажет 

болды.  


